Commentari didactic
Cun ils fegls informativs davart las tschittas emprendan ils affons d’enconuscher in techet meglier quei animalet ch’els entaupan stedi. Las tschittas ein animals fetg interessants pervia da lur metamorfosa.

Cun far il maletg dalla tschitta san ins trenar ell’ura da dessegn la simmetria sco era la muntada e la forza da differentas colurs en cumbinaziun. Ils affons san colurar cun las pli differentas colurs. Igl ei impurtont ch’els emprovien ora differentas cumbinaziuns e quei buca mo cun colurs che plaian ad els.

Las damondas filosoficas dil text san ils scolars discussiunar en gruppa. Igl ei impurtont ch’ei hagi in bien clima per far ina discussiun e che mintga affon sappi tschentar sias damondas ni palesar libramein siu meini. Ils affons san profitar in da l’auter duront quella discussiun. Per ch’els vegnien buca giud via eis ei impurtont ch’il scolast detti ils dretgs impuls.
